
Уводзiны. Праз два гады Берасце будзе азначаць свой першы мiленiюм, нягледзячы на сур’ёзныя 

падставы аспрэчыць гэтую дату [1]. Берасцейскi замак лiчыцца старэйшым замкам Беларусi, узгадан-
ным у пiсьмовых крынiцах (пад 1182 г.). У 2011 г. ПУПБП «Армиг» былi распрацаваны эскiзныя прапа-
новы «Историко-культурный комплекс «Брест» в границах наружных оборонительных валов Брестской 
крепости. 1-я очередь». Адным з пунктаў прапановы з’яўляецца рэстаўрацыя Берасцейскага замка за 
кошт рэспублiканскага бюджэта (98000 млн р. у коштах 2006 года). Згодна календарнаму плану, на 
археалагiчныя даследваннi аб’екта адводзiлася палова 2011 i 2012 гг., праектаванне мусiла весцiся два 
гады i, параллельна з праектаваннем, з лета 2014 года, павiнна была пачацца адбудова замкавых 
муроў. Але дагэтуль мы не маем нават папярэднiх даследванняў, выкананых прафесiйнымi гiсторыкамi 
i архiтэктарамi, адсутнiчае аналiз крынiц, iканаграфii замка, не кажучы аб распрацаванай i ўзгодненай 
праектнай дакументацыi. У вераснi 2013 г. была здзейснена спроба археалагiчных раскопак, 
абапiраючыся на матэрыялы польскага даследчыка Жук-Рыбiцкага. У вынiку былi знойдзены дакладна 
не датаваныя рэшткi сцяны на каменным падмурку. 

Аўтары робяць спробу асвятлiць асноўныя гiстарычныя факты, якiя тычацца гiсторыi Берасцейска-
га замка у XIII – XVII стст., прааналiзаваць магчымасцi i перспектывы выяўлення, захавання страчаных 
элементаў i замкавых збудаванняў. 

У даследваннi выкарыстоўвалiся наступныя крынiцы: 
- графiчныя выявы замка XVII стст.: 
1. «Briestie Litepski»… Выява Брэста Э.Й. Дальберга [2, с. 16]. 
2. «План горада i крэпасцi Лiтоускага Брiэстя ...» («Grundtrik der Stadt undt Festung Littauwsch Bri-

estie …») План горада i замка 1657 г. [2, с. 16а] 
3. «Geometrisch Plan der Statt Brzesche in Littawen, wie solche von dem Polnischen Ingenieur Bonell vor 

der Eroberung in Grundt geleget, Nebenst des Gen:Quart: Leutnampt Dahlbergs Deßeing wegen fortificirung 
selben Ohrts, Welcher auf Ihr Königl: Maij. zu Schweden Allergnädigen befehl den 15/25 May abgesteckt 
worden» Krigsarkivet, 0406:17:001:001. 

4. «План горада Брiшэ ў Лiтве як такавога, асаджанага 11/21 мая 1657 г. i ўзятага яго 
каралеўскай вялiкасцю Швецыi 13/23 таго ж месяца» («Grundtriß der Stadt Brische in Littauwen Wie sol-
che Anno 1657 den 11/21 Maÿ von Ihr Königl. Maÿ: zu Schweden belagert und den 13/23 Dito erobert worden, 
Krigsarkivet, 0425:05:139»). 

5. «Urbs et castellum …» Выява горада i замка Берасця, выданая Puffendorf, S. «De Rebus …» [3]. 
6. «Plan von der Stadt Brzesc in Littauen», са збору Яна Георга Максiмiльяна фон Фюрстенхоффа, 

упершыню апублiкаваны Алесем Белым [4], мал. 5; 
- вопiс замка 1566 г. [5, с. 442 – 447]; 
- вынiкi археалагiчных даследванняў, апублiкаваныя П.Ф. Лысенка [6]. 
Гiстарыяграфiя замка ў XII – пач. XVI стст. 
1182 г. – знакавая дата, адлiк пiсьмовай гiсторыi берасцейскага замку. «Kasimierz, książę i monarcha 

Polski uwiadomiony o wyłamaniu się z pod posłuszeństwa ziemi Brzeskiej i jej stolicy, nad rzeką Bugiem poło-
żonej, wziął się natychmiast do oręża, i zgromadziwszy wojska tak konne jako i piesze, spiesznym pochodem 
prszybył pod Brześć, obległ go, i po dwunastu dniach mocą zdobył. Poczém glównych sprawców rokoszu 
śmiercią pokarawszy i grodek nad miastem postawiwszy, osadził go silną zalogą, aby lud w karném utrzymać 
posłuszeństwie» [7, с. 106]. 

1259 годам Мiкола Ткачоў датуе будаўнiцтва ў Берасцi каменнага данжона – «в Берестьи же създа 
стлъпъ каменъ» [8, с. 42]. Iпацьеўскi летапiс пад 1259 годам успамiнае будаванне ў горадзе Холм  
[9, с. 196 – 197]. Невядома наогул, як Уладзiмiр Васiлькавiч мог нешта пабудаваць за 10 год да свайго 
ўсшэсця на княжы сталец па смерцi бацькi. Эпiзод з будаўнiцтвам князя Уладзiмiра Васiлькавiча у 
Берасцi i Камянцы наогул цалкам евангелiзаваны i спрэчны [9, с. 206 – 207]. У праўках узгадваецца за-
лажэнне Камянца пад 1273 г. Дата па Берасцю не ўдакладняецца [9, с. 345]. 

У 1304 г., па сведчанню хранiста Аляксандра Гваньiнi, Гедымiн, перамогшы крыжакоў, выправiуся 
да Валынi, пакарыўшы яе. «Паколькi наступiла зiма (1304 – 1305), то, павярнуўшыся са сваiм войскам 
да Берасця Лiтоўскага, адпачываў там» [10, с. 314]. Пра рэйд Гедымiна на Валынь кажа i Густынскi 
летапiс [28, с. 348]. Мяркуемы адпачынак князя Гедымiна ў Берасцi можа cведчыць аб наяўнасцi там 
умацаванняў, адпавядаючых статусу князя. Па другiм звесткам, Гедымiн штурмаваў Берасцейскi замак 
у 1319 г. [11, с. 174]. 

У 1349 г. кароль Казiмiр Вялiкi захапiў Берасцейскую зямлю. Замак быў узяты аблогаю, пры тым, 
што «… менш моцныя цытадэлi самi iхнiя валадары дабравольна яму падпарадкавалi …» [12, с. 219]. 
Адразу кароль Казiмiр пачынае умацоўваць Берасцейскi замак цагляным мурам. Нягледзячы на гэта, у 
1351 г. лiтвiны разам з Русьсю i татарамi вяртаюць Берасцейскi павет у склад Лiтоўскай дзяржавы: «… 
здабыўшы замак Бэлзкi, падступiлi з войскам пад замкi Уладзiмiрскi i Берасцейскi, i доўга iх 
штурмавалi; … абодва замкi прымусiлi да падданя, i чатыры багатых павета, Бэлзкi, Уладзiмiрскi, 
Хелмскi i Берасцейскi, адарвалi ад каралеўства Польскага, ... З тых ужо замкаў, з каторых адзiн, 
тобок Бжэсць, Казiмiр кароль Польскi пачаў умацоўваць цагляным мурам, лiтвiны мелi адчыне-
ную дарогу для нападаў на каралеўства Польскае…» [12, с. 224]. 

Пад 1378 годам «Хронiка» Яна Длугаша паведамляе: «… комтур з Остэродэ Буркард фон Манс-
фэльд, напаўшы з войскам на Камянец пад Берасцем (Brześciem) места спалiў i вярнуўся у Прусiю з 
мноствам палонных i захопленым быдлам. Па свяце Ўзнясення Св. Панны Марыi комтур Бальгi Тэадо-
рык Эльнэр, падзялiўшы сваё войска на тры часткi, сплюндраваў паветы Рускiя Драгiчын, Мельнiк i 
Берасце (Brześć), а потым замак Берасцейскi (Brzeski) асадзiў. Але прымушаны быў ад яго адступiць, 
спустошыўшы ўсе ваколiцы, пабраўшы здабычу i палонных, вярнуўся да краю …» [12, c. 356]. 

Хронiка Вiганда падае наступную iнтэрпрэтацыю падзеяў, пры гэтым у заўвагах пазначаны 1379 г. 
«Восенню брат Тэадорых камандор з Бальга, у сераду перад днём св. Дамiнiка, уварваўся ў Русь, … 
спусташаючы Берасце (Priske) i Камянец. … Потым Тэадорых фон Эльнэр усю зямлю Bilse 
спустошыў, наступаючы з войскам сваiм да замку Рускi-Берасце (Rusen-Brisik), спустошыў ваколiцы 
на чатыры мiлi, … i пайшоў да замку, жыхары якога не былi папярэджаны. Шмат аднак збягалi у за-
мак, некаторых з iх забiлi, iншых у палон узялi i цалкам абдзёрлi. Затым ён з сотняй чалавек пайшоў, 
астатнiя iшлi следам як ар’ергард. I асадзiў камандор замак Брэст (Brisik). … Тады ж брат Тэадорых, 
сабраўшы савет, змянiў свой напрамак, i спустошыўшы, спалiў зямлю Гарадзенскую (Karten). Тое ж 
рабiў i ў iншых землях» [13, с. 232 - 235]. 

У 1389 г. князь Вiтаўт, асадзiўшы свае замкi (у т. л. Берасце) моцнымi гарнiзонамi, уцякае з Лiтвы з 
жонкай i дваром [12, с. 451]. «На пачатку лютага 1390 г. кароль Уладыслаў (Ягелла) рушыў пад Берас-
це, Камянец Лiтоускi i Гародню, якiя трымаў Вiтаўт i з якiх рабiлiся выправы. Пасля дзесяцi дзён аблогi 
замак быў узяты. Але ў спустошаным краю не хапала харчавання, конi падалi з голаду, i кароль выму-
шаны быў адпусцiць войска. Пры iм засталася толькi частка загартаванага рыцарства, каля 130 
капейшчыкаў. Кароль, ня гледзячы на невялiкую колькасць людзей, пайшоў здабываць два iншыя замкi 
Вiтаўта (Камянец i Гародню), пакiнуушы ў Берасцi намеснiкам Хiнча з Рогава» [12, с. 451]. 

У 1519 годзе кароль Жыгiмонт I бярэ ў берасцейскага старасты маршалка Юрыя Iванавiча Iльiнiча 
500 коп грошай па 10 пенязей у грошы пад заклад даходаў з Берасця i замка, акрамя мыта i прыбытку з 
воскавай i саляной комор. Трэба адзначыць, што прыбытак ад мыта i саляных складоў (комор солных) 
з канца XV ст. трывала знаходзiцца ў руках габрэяў, у першую чаргу берасцейскiх [14, с. 167 – 168]. 

23 чэрвеня 1525 г. кароль Жыгiмонт I вызваляе берасцейскiх мяшчан на 10 год ад усiх падаткаў i 
павiннасцей, а таксама ад плацяжу за 6 коней на прыезд караля, таму што «… з Божого допущенья за-
мокъ нашъ Берестей и парканъ и место все на корень выгорело …» [14, с. 199]. Таксама кароль даз-
валяе браць маставое мыта. За гэтыя палёгкi мяшчане мусiлi масцiць вулiцы i масты праз рэкi Мухавец, 
Угрынка, Струга, адбудаваць свае дамы, клапацiцца аб гакаўнiцах, пораху i iншых рэчах, патрэбных да 

абароны месца, а таксама аднавiць гарадскi паркан: «… а парканъ передъ се какъ наши мещане, такъ 
князские и паньские и духовные тыи вси мають делници свои заробити по тому, какъ и передъ 
тымъ всимъ местомъ робили» [14, с.199 - 200]. 

Моцна пацярпелы ад пажару замак аднаўляецца за сродкi Мiкалая Радзiвiла Чорнага: «… будо-
ваньемъ и стрельбою замокъ добре опатрилъ и заспособилъ. А то все вчинилъ з великимъ накла-
домъ и коштомъ своимъ властнымъ» [15, с. 178]. За гэту плённую працу, а таксама за правядзенне у 
старастве валочнай памеры, Радзiвiл артымлiвае староства Берасцейскае ў арэнду за 1000 коп грошай 
i выплаты замкавым слугам. У выданнi «Радзівілы. Альбом партрэтаў XVIII – XIX стагоддзяў» («Icones 
familiae ducalis Radivilianae») у спiсе рэгалiй Мiкалая Радзiвiла Чорнага значыцца «Аrcis Bresten. Restau-
rator»  рэстаўратар Берасцейскага замку.  

Архiтэктурна-планiровачныя асаблiвасцi замкавага будавання у сярэдзiне XVI ст. 
Адноўлены Радзiвiлам замак мы бачым ў «Описании староства Берестейского. 1566 г.» – першым 

вядомым на сёння дакуменце, апiсваючым Берасце i Берасцейскае староства, у тым лiку замкавыя па-
будовы [5, с. 442 – 447]. 

Лiтоўскiя рэвiзii i люстрацыi XVI ст. адрознiваюцца ад рэвiзiй пазнейшага часу i нават ад сучасных 
iм рэвiзiй польскiх зямель, куды дайшлi i замацавалiся шляхецкiя iдэалы. Па-першае, рэвiзоры старан-
на выконвалi свае абавязкi, не баялiся мясцовых каралеўскiх чыноўнiкаў i магнатаў. Па-другое, на 
якасць iх працы ўплываў «грамадскi кантроль» - мясцовыя ўлады i жыхары ўважлiва сачылi за 
дзеяннямi рэвiзораў, i яны вымушаны былi працаваць сумленна. Рэвiзоры XVII – XVIII стст. аддавалi 
перавагу агульным лiчбам. У часы «мажнаўладства» дакладнасць у выкрываннi злоўжыванняў, пата-
емных крынiц даходаў мясцовых уладаў, захопаў маёмасцi была сумнеўнай дабротай i не карысталася 
«попытам» [16, с. 329 – 330]. 

У вопiсе адлюстравана ўсё «будоване замковое» – пабудовы рознага прызначэння – iзбы, заля, 
каморы, кухнi i г. д. Асобна ўзгадваюцца «гмахi новыя», пабудаваныя, вiдавочна, Мiкалаем Радзiвiлам 
Чорным пасля пажару 1525 г. «Дом падмураваны» за цэйхгаузам [5, с. 443] з пяцi святлiц «це(г)лою 
положоных» (мураваны з цэглы) – мог быць рэзiдэнцыяй гаспадара (караля цi Вялiкага князя). Юзаф 
Iгнацы Крашэўскi азначае, што кароль Жыгiмонт Стары не мог размясцiцца ў замку са ўсiм дваром, а 
Жыгiмонт Аўгуст займаў пакоi палаца бiскупа на Замухавеччы [11, с. 174]. Вялiкая «саля», вiдавочна, 
была месцам правядзення сеймаў ВКЛ. Акрамя замкавых умацаванняў, у «Рэестры» апiсаны шматлiкiя 
пабудовы, належачыя да замку, якiя можна аднесцi да яго iнфраструктуры: лазня, стайнi, млыны, гелда 
i стратэгiчны для Берасця аб’ект – саляны склад (шпихлеръ солний). Таксама ўзгадваюцца замкавыя 
слугi i выдаткi на iх утрыманне. 

Адсутнасць дакладнага матэрыяла археалагiчных даследванняў i якасных iканаграфiчных крынiц 
робяць складаным нават гiпатэтычную рэканструкцыю замкавай забудовы. Рабiлiся спробы вызначэння 
месцазнаходжання вежаў [17, с. 51]. Аўтары прапануюць свой варыянт рэканструкцыi (мал. 1). 
Вiдавочна добрая карэляцыя памiж рэвiзiяй 1566 г. i планам 1657 г. [2, с. 16а]. Вежа пад лiчбай 1 – 

гадзiннiкавая («на одной зекгаръ од места»). «Дру-
гая вежа одъ Мухавца на всходъ сонца» (№ 2), трэ-
цяя «одъ Замуховечя наполъ (тобок напалову) до по-
лудне» (№ 3). Чацьвёртая вежа «от Буга на полудне 
летнее» (№ 4), тобок на поўдзень летнi i пятая «над 
броною старою» (№ 5). Асноўныя прывязкi у 
вызначэннi месцазнаходжання вежаў – iх арыентацыя 
па старанах свету. «Другая вежа одъ Мухавца на 
всходъ сонца» - усходняя вежа, якая стаiць «ад 
Мухаўца». Трэцяя – «напалову да палудня» i чацвёр-
тая «на поўдзень летнi», ад Замухавечча – вiдавочныя 
па сваiм размяшчэннi. Сюды цудоўна ўпiсваецца пя-
тая, над старою брамаю, прывязаная ў вопiсе да 
«гмахаў новых» над Мухаўцом i Бугам [5, с. 442].  

Малюнак 1 – Фрагмент плана Дальберга з  
пазначэннем замкавых вежаў паводле «Описания …» 

Традыцыйна замак лiчыўся пяцiвежавым – «Вежъ замковихъ пять направнихъ (адрамантаваных - 
аўт.)». Лiчбай 6 азначаны паўкруглы выступ у сцяне, падобны да барбакана. Па меркаванню Уладзiмiра 
Аляксандравiча Вараб’я, гэта рудыменты старой абвалiўшайся вежы: «Третая пивница великая муро-
ваная за кухнями з вежи старое обваленое ново направлена» – трэцяя пiўнiца, якая змуравана з 
абвалiўшайся вежы.  

Рэвiзiя гаворыць пра две брамы: «брами 2 ново за староства его милости пана Остафея Воло-
вича, подканцлера и маршалка дворного великого князства Литовского, старости берестеиского и 
кобринского, вробление, одна одъ ринку подъ вежею противъ стаенъ короля его милости» [5, с. 444]. 
Гэтыя брамы добра вылiчаюцца па каляровым плане Дальберга (0425:05:139). Па тэксце незразумела, 
якая з брам лакалiзавана пад вежаю. Хутчэй за ўсё прапушчана слова «другая» i знакi прыпынку цi 
большы кавалак тэксту, або дапушчана блытанiна. У наступным фрагменце тэкста таксама 
двусэнсоўнасць: «с тихъ обеюхъ брамъ мости два ново охандожне вроблено на звязи, на ринокъ одна 
з вороти, у которихъ куна железная, другий мостъ ку стаинямъ, обадва велики» [5, с. 444].  

Не маючы арыгiнала тэксту, аўтары рызыкуюць прапанаваць асабiстую iнтэрпрэтацыю: «Да таго 
замку брамы дзве за стараствам яго мiласцi пана Астафея Валовiча, падканцлера i маршалка двор-
нага Вялiкага Княства Лiтоўскага, старасты берасцейскага i кобрынскага, нанова уроблены, адна 
ад рынку пад вежаю з варотамi (з варот?), у якiх жалезнае кальцо, другая супраць стаен караля яго 
лiтасцi; з тых абедзвюх брам масты два нова аздобленыя на звязi, адзiн на рынак, другi мост да 
стайняў, абодва вялiкiя; …». У такiм варыянце мы бачым сэнс i логiку. На «каляровым» плане 
(0425:05:139) праезд да замку з боку Замухавечча («ад стаен») паказаны да самой сцяны. З рынкавага 
боку мы бачым толькi мост. Брама цалкам магла быць не перад мастом, а ўбаку (пад гадзiннiкавай ве-
жай), што ўскладняла штурм. У гэтай браме было ўроблена жалезнае кальцо (куна), да якога 
прымацоўвалi пакараных [18, с. 118 – 119].  

На першы погляд здаецца, што сцяна з боку места была перанасычана вежамi. Але ў дадзеным вы-
падку, па меркаванню Уладзiмера Аляксандравiча Вараб’я, мы маем рудыменты старога замка, якi iснаваў у 
XIV – пач. XVI cтст. Калi паўднёвую вежу (№ 4) паяднаць з рэшткамi абваленай вежы (№ 6), 
атрымоўваецца невялiкая цытадэль з трыма вежамi i прыбудаванымi да сценаў гмахамi (мал. 2).  

Тэрыторыя на ўсход у такiм выпадку магла 
быць тэрыторыяй падзамча, умацаванага 
драўлянымi вежамi i сценамi-гароднямi. Гэта 
тлумачыць наяўнасць брамы у вежы № 5. У часы 
рэвiзii яна была «старая скажоная» - разбуда-
ванне замку i змена яго планiровачнай структуры 
вымагала ўзвядзенне дзвюх новых брам. Цiкава, 
што зроблены яны былi канцлерам Астафеям 
Валовiчам, якi стаў берасцейскiм старастам у 
1566 г. – тобок перад самой рэвiзiяй [19, с. 208].  

Аўтары зрабiлi схематычную прывязку замку 
да апорнага плана (геападасновы) з дапамогай 
праграмы AutoCad. Вядомыя нам iнструмен-
тальныя планы XVIII – XIX cтст. паказваюць бас-

тыённы замак другой паловы XVII ст. На праекце ўмацавання горада Эрыкам Дальбергам стары замак па 
працягласцi з захаду на ўсход адпавядаў новаму [2, с. 16а]. Карэляцыя планаў адбывалася з улiкам сеткi 
вулiц, якая ў межах шчыльнай гарадской забудовы заставалася нязменнай, таксама ўлiчвалiся памеры 
астравоў i лакалiзацыя гарадскiх дамiнант. У вынiку атрымалася наступная схема (мал. 3). 

Схема дазваляе сумясцiць план замка з планам раскопа П.Ф. Лысенка [6, с. 28]. Вулiцы на раскопе 
адпавядаюць форме замкавага «зярна» з каляровага плана Дальберга (0425:05:139) (мал.4). У паўноч-
най частцы паўночнай вулiцы выяулены частакол, абмяжоўваючы вулiцу [6, с. 78]. Гэта дае аўтарам 
падставу меркаваць, што адразу за вулiцай пачынаўся насып вала, на якiм стаялi канструкцыi замкавых 
сцен. Вулiцы сыходзяцца ва ўсходнi бок. Хутчэй за усё там быў выхад (брама) на тэрыторыю места за 
Мухаўцом спачатку з грода, потым з падзамча i, нарэшце, брама насупраць стаен, зробленая старастай 
Астафеям Валовiчам у разбудаваным «радзiвiлаўскiм» замку. 

 

Малюнак 2 – Схема першапачатковага 
ўмацавання (паводле У.А. Вараб’я) 

Малюнак 3 – Сумяшчэнне  

планаў замка з геападасновай 
Малюнак 4 – Сумяшчэнне схемы вулiц  

з раскопа з планам 1657 г. 
 

Цiкавая акалiчнасць адмечана П.Ф. Лысенка: «почти полное отсутствие прослоек пожаров на зна-
чительных участках древнего города» [6, с. 50]. Гэта можа сведчыць аб тым, што даследаваная тэры-
торыя з самага пачатку забудоўвалася як умацаванне (грод), пазней падзамча невялiкага трохвежавага 
замка, якое утрымлiвала аблогi варожых войскаў (напрыклад, крыжакоў у 1378(9?)). 

Адно з найцiкавейшых пытанняў – калi адбывалiся змены архiтэктурна-прасторавай кампазiцыi 
замка i цi звязана гэта з будаўнiчай дзейнасцю Мiкалая Радзiвiла Чорнага? Нажаль, пакуль што мы мо-
жам апераваць ускоснымi сведчаннямi. Прычынай «абвальвання» вежы (№ 6, гл. мал. 1) хутчэй за ўсё 
быў пажар 1525 г., пасля якога была пабудавана новая, «зекгаровая» вежа з боку «места», а матэры-
ял абвалiўшайся быў выкарыстаны пры пабудове пiўнiцы. Пры гэтым замак разбудоўваецца на тэры-
торыю былога падзамча. 

У «Рэестры» узгаданы тэрмiн «малы замак». Зробленыя спробы яго лакалiзацыi [20, с. 48 – 49] па-
даюцца аўтарам недакладнымi. Будаўнiцтва «малога замка князя Уладзiмiра Васiлькавiча» [20, с. 48] - 
спрэчны факт з летапiсу, якi пакуль што не падцвержаны iншымi крынiцамi. Накiрунак выяўленых вулiц i 
наяўнасць вастраколу з палямi, якiя абмяжоўваюць вулiцу, патлумачаны вышэй i абгрунтаваны сумяш-
чэннем планаў замка з раскопам. Фрагмент «… коморъ посполитыхъ … межи которими за малимъ 
замкомъ в правой руце оброни, …» [5, с. 443] паказвае, што «малы замак»  пабудова на замкавай 
тэрыторыi. Па меркаванню У.А. Вараб’я, малым замкам мог быць названы арсенал – «цэйхгауз, домъ 
на пудмурованю», якi меў блямкi  баявую галерэю [5, с. 443]. Выраз «в правой руце оброни» можа 
мець значэнне не «у правай руцэ абароны», а «в правой руце о(тъ) брони»  у правай руцэ ад брамы.  

Апублiкаваны М.Ў. Доўнар-Запольскiм тэкст «Рэестру» амаль не ўзгадвае будаўнiчых матэрыялаў i 
канструкцый замкавых пабудоў. Незразумела чаму лiчылася, што сцены складалiся з «драўляных 
гародняў-камор» [21, с. 55], [22, с. 113]. Тоеснасць камор i гародняў цалкам недапушчальная. У рэвiзii 
наогул узгадваецца толькi чатыры каморы, якiя былi ў гароднях: «з сали коморъ 4 у городняхъ»  
[5, с. 442]. Нiчога не гаворыцца пра ўмацаванне ўсяго замка гароднямi. Тым больш, што, паводле Длу-
гаша, умацаванне Берасцейскага замку цагляным мурам пачаў польскi кароль Казiмiр Вялiкi (см. вы-
шэй). Магчыма, частка замку мела камбiнаваныя ўмацаваннi з мура, па вярху якога iшла драўляная 
баявая галерэя. У рэвiзii таксама пазначаны «бляшковане» i «блямкi» [5, с. 443]. Бланк (блямк) – зубец 
у мураванай сцяне. Яшчэ адно значэнне слова бляшковане – баявая галерэя, якая рабiлася з дрэва па 
верху муроў [23, с. 19]. Сыходзячы з таго, што з рэштак абваленай вежы была змуравана пiўнiца, вежа 
таксама была мураваная.  

У рэвiзii замкавых (належачых да замку) пабудоў ёсць цiкавая ўзгадка распаўсюджанага ў сярэдня-
вечнай Еўропе тыпу канструкцый «фахверк» – «Шпихлер солний каля замкавага моста на палахъ, в 
дерево мурований». Накрывалiсь замкавыя пабудовы гонтам. Калi пазней Гваньiнi назваў Берасце 
драўляным горадам з драўляным замкам, трэба ўлiчваць, што шырокае ўжыванне драўляных i 
камбiнаваных (фахверк) канструкцый стварала ўражанне драўлянага горада ў параўнаннi з мураванымi 
гарадамi Заходняй i Цэнтральнай Еўропы. 

Па меркаванню аўтараў, некаторыя дэталi вопiсу паказваюць рэнесансны характар асобных 
пабудоў. «Лиштви и фарбоване вколо» могут быць аздабленнем аконных праёмаў з насценным 
роспiсам. Амаль у кожным памяшканнi вокны з шыбамi – «оболоны», узгадваюцца вялiкiя вокны са 

шкленнем, характэрныя для рэнесанснай архiтэктуры: «… подъ вежою зикгаровою естъ комора, в ней 
оболонъ три немалихъ …». Трэба адзначыць, што гадзiннiкавая вежа была абрынута ў Мухавец моц-
ным ураганам у вераснi 1619 г. [24, с. 134]. 

Наступныя знакавыя падзеi, звязаныя з Берасцейскiм замкам, адбылiся падчас «крывавага пато-
пу» у сярэдзiне XVII ст. Менавiта ў гэты час адбываецца трансфармацыя сярэднявечнага замка ў бас-
тыённую фартэцыю. Тэма гэта даследвалася польскiм навукоўцам Каралем Лапатэцкiм [25] i 
берасцейскiмi даследчыкамi А.Д. Нiкiтчыкам i А.А. Гладышчуком [26, 27]. Фармат артыкула дазваляе 
выказаць толькi асобныя меркаваннi аўтараў у адносiнах да вынiкаў папярэднiх даследчых прац.  

Пакуль невядома, якiя страты атрымаў замак падчас казацкага наезду на горад 1648 г. i наступнага 
рабаўнiцтва горада «жолнерами» Януша Радзiвiла. Рашэнне сейму 1654 г. аб умацаваннi горада як 
«варот да Кароны ВКЛ» распачынае новы этап замкавага будаўнiцтва [28, с. 219]. З 1655 па 1657 гг. 
работамi па ўзмацненню замка кiруе каралеўскi iнжынер Ян Якуб Банелi. Да гэтага часу можна аднесцi 
першы праект умацавання замка i горада, выкарыстаны пазней Эрыкам Дальбергам. Зробленыя 
ўмацаваннi добра адлюстраваны на планах i панараме горада Э. Дальберга [29, с. 132]. Праект пера-
будовы замка па новаiтальянскай сiстэме вiдавочна не быў рэалiзаваны з-за недахопу часу. Старыя 
збудаваннi былi умацаваны па перыметру бастыёнамi, часткова злучанымi курцiнамi. Пасля захопу го-
рада войскам шведска-мадзярска-казацкай каалiцыi у траўнi 1657 г. фартыфiкацыйныя работы працяг-
ваюцца. 14 (24 н. с.) траўня Э. Дальберг атрымоўвае каралеўскi загад выканаць план з малюнкам, як 
умацаваць фартэцыю. Зразумела, што мова iшла не толькi пра замак, але i пра ўвесь горад. 
Выкарыстоўваючы план Банелi, Эрык Дальберг хутка выканаў чарцяжы, якiя былi даведзены камен-
данту Берасця Андрашу Гаўдзi, i ўжо 27 траўня пакiнуў Берасце [30, с. 127].  

На 10 чэрвеня А. Гаўдзi патрабуе ад кiраўнiкоў Брэсцкай i Кобрынскай эканомii, каб яны далi пад-
даных з тачкамi, рыдлёўкамi для насыпання валоў у нескончанай фартэцыi [25, с.14]. Улiчваючы пра-
ектныя прапановы, словам «фартэцыя» называлiся агульнагарадскiя ўмацаваннi. Як слушна заўважыў 
Караль Лапатэцкi, Эрык Дальберг у адрозненнi ад iтальянца Банелi прапануе не новаiтальянскую, а 
больш дасканалую старагаландскую сiстэму ўмацаванняў. Яе прынцыпы падрабязна апiсаны А. Фрай-
тагам у кнiзе «Architectura militaris nova et aucta …» 1631 г. Менавiта старагаландскую бастыённую фар-
тэцыю мы бачым увасобленай на плане са збору Johann Georg Maximilian von Fürstenhoff.  

Й.Г. фон Фюрстэнхоф нарадзiўся у 1686 г. i быў пазашлюбным сынам курфюрста Яна Георга III i, 
адпаведна, зводным братам караля польскага i Вялiкага князя Лiтоўскага Аўгуста II Дужага. Негледзячы 
на грамадзянскую адукацыю, паходжанне забяспечыла яму паспяховую кар’еру у Iнжынерным корпусе 
з 1709 г. У 1712 г. ён iнжынер, у 1714 капiтан, у 1716 маёр, у 1741 набiлiтаваны i атрымлiвае чын гене-
рал-маёра, у 1745 г. – атрымаў чын генерал-лейтэнанта 
з пасадай Каменданта Iнжынернага корпусу Саксонii. Ён 
вызначыўся у Паўночнай вайне i прымаў ўдзел у на-
ступнай барацьбе за польскi трон. Творчасць Фюрстэн-
хофа ахоплiвае ў асноўным ваенны сектар цi тое, што з 
гэтым звязана [31]. 

Упершыню план Берасця з калекцыi Фюрстэнхофа 
быў апублiкаваны Алесем Белым у 1998 г. [4] (мал. 5). 
Каляровы план арыентаваны на ўсход, акруш мае паме-
ры 41х50 см. Асобна трэба разгледзець паметкi 
алоўкам. Знiзу стаiць нумар i подпiс «Joh. Georg Max. v. 
Furstenhoff». Зверху план пазначаны «Brest-Litowsk, jetzt 
Polen, am Einfluss des Muchawez in den Bug» – «Брэст-
Лiтоўск, зараз Польша, на ўпадзеннi Мухаўца ў Буг». 

 

Малюнак 5 – План са збору Й.Г. Фюрстэнхофа 
 

На легендзе стаiць дата «c. 1740». Ёсць меркаван-
не, што гэта дата знятай копii з больш ранняга выдання. 
Але с. можа азначаць «circa», што мяняе сэнс – каля 
1740 г. Пры тым, пад нумарам 14 на плане пазначаны 
«замак з месцам Тэрэспалем, належачым да Гетмана 

Пацея». Людвiк Канстанцiн Пацей герба Вага (1664 - 1730) з 1703 г. гетман польны, з 1709 г. гетман 
вялiкi лiтоўскi. Сумнеўна, што ўладанне Тэрэспалем вызначалася па гаспадару-нябожчыку. Такiм чы-
нам, храналагiчныя межы плана 1710 – 1720-я гг. Улiчваючы бiаграфiю Яна Георга, цалкам магчыма яго 
непасрэднае кiраўнiцтва i ўдзел у састаўленнi плана Берасця. Такiм чынам няма падставы сумнявацца ў 
дакладнасцi дакумента. Сумяшчэнне асноўных дамiнант, абрысаў берагавой лiнii з сучаснай геападасновай 
падцвярджае гэтую тэзу. 

Лiчыцца, што ўзнiкненне новага бастыённага замку пачалося пасля 11 лютага 1667 г. з унiверсала 
Мiкалая Казiмiра Паца [32, с. 36]. Аўтары вымушаны адзначыць некалькi фактаў, якiя ставяць пад 
сумнеў узгаданую дату. Па-першае, у iнвентары 1661 года не пазначана нiякiх рэшткаў старой 
радзiвiлаўскай фартыфiкацыi. Пры гэтым апiсваецца каплiца на бастыёне ад месца [26, с. 43]. Па-
другое, унiверсал М.К. Паца кажа: «… прашу вас, лiтасцiвых паноў, абы propriae consulendo securitati 
фартыфiкацыю (умацаванне) Брэста ажыццявiлi i ўсякiмi да заспасобы месца таго спосабамi 
дапамаглi людзям з войска ВКЛ засланным, - praevidendo (прадбачлiва), бы ў рукi непрыяцеля не 
дасталiся …» [32, с. 36]. Хутчэй за ўсё, мова iдзе пра ўмацаваннi вакол горада – замак у тэксце не вы-
дзелены. Улiчваючы асаблiвасцi тактыкi аблогi гарадоў таго часу, узмацненне аднаго замку як гарад-
скога ядра не мела сэнсу без агульнагарадской фартыфiкацыi. Па-трэцяе. У 1658 годзе сейм зноўку 
выдае пастанову аб умацаваннi Берасця [28, с. 259]. Тут жа мы бачым «Iндыгнат ураджонага Яна Якуба 
Банелi», якi ўшляхечаны «асаблiва за абарону Смаленска i Брэсця». Як слушна заўважыў К. Лапатэцкi, 
нам невядомыя заслугi Банелi у абароне Берасця [25, с.11]. Хутчэй за ўcё мова йдзе пра 
фартыфiкацыйныя працы. У 1659 г. зноў прыймаецца рашэнне аб умацаваннi «сцяны i фартэцыi Брэсц-
кай» [28, c. 322], на што выдзяляецца 300 жаўнераў, а пры патрэбе i болей [28, с. 320]. Слова «сцяна» тут 
можа азначаць мяжу горада, знешнi перыметр. Аб тым, што замак меў сучасныя ўмацаваннi падчас на-
паду Iвана Хаванскага, сведчыць тое, што маскоўскае войска не здолела ўзяць штурмам замак i дасягну-
ла поспеху толькi тады, калi гарнiзон перапiўся i не здолеў адбiць нечаканы паўторны напад. Непасрэдна 
«на месцы» рэканструкцыяй Берасцейскага замку займаўся хутчэй за ўсё Аляксандр Гiляры Палубiнскi. 
Ён жа займаўся рэканструкцыяй Глускага замку пасля вайны 1654 – 1667 гг. Невыпадкова тоеснасць Глу-
скага i Берасцейскага замкаў, якую заўважыў М. Волкаў [33, с. 223]. Вiдавочна, што з падачы Палубiнскага 
гарматы з Берасцейскага замка «перайшлi» у яго замак у Глуску [26, с. 44]. 

На працягу XVIII ст. замак прыходзiў у заняпад. Пры будаўнiцтве Брэст-Лiтоўскай крэпасцi яго земляныя 
ўмацаваннi былi перароблены ў кавальер – умацаванне, абараняўшае суток Мухаўца i Заходняга Буга. 

Вынiкi. Берасцейскi замак у XIII – XVII cтст. прайшоў доўгую эвалюцыю ад драўлянага гроду бас-
тыённага збудавання старагаландскай сiстэмы i быў трансфармаваны ва ўмацаванне Брэсцкай 
крэпасцi. На дадзены момант мы не маем падстаў для аднаўлення замкавых пабудоў па наступных 
прычынах: 

- не праведзены ў поўным аб’ёме комплексныя навуковыя вышуканнi; 
- адсутнiчае навуковы матэрыял (iканаграфiя, матэрыялы археалагiчных раскопак i г. д.), на пад-

ставе якога можна аднавiць замак у адпаведнасцi з метадычнымi дакументамi i тэхнiчнымi нормамi; 
- аднаўленне замка на пэўны перыяд руйнуе сляды iншых перыядаў; 
- не праведзены аналіз уздзеяння на тэрыторыю, ландшафт, абарончыя збудаванні гісторыка-

культурнай каштоўнасці «Комплекс фартыфікацыйных збудаванняў Брэсцкай крэпасці» перспектыўных 
работ па аднаўленню. 

У склаўшайся сiтуацыi мэтазгодны наступныя крокi: 
- працяг архіўна-бібліяграфічных і археалагічных даследаванняў вызначанай тэрыторыі у рэжыме 

пастаяннадзеючай экспедыцыі з перспектывай яе пераўтварэння ў навукова-асветніцкі цэнтр на базе 
УК «Брэсцкi абласны краязнаўчы музэй»; 

- выяўленне і пазначэнне на мясцовасці сродкамі добраўпарадкавання або ландшафтнага дызайну 
страчанай гістарычнай планіровачнай структуры; 

- раскрыццё, кансервацыя і экспанаванне канструкцый сярэднявечных будынкаў, збудаванняў i 
канструкцый, выяўленых пад час даследчых работ; 

- стварэнне канцэптуальных прапаноў па развiццю археалагiчнага музея «Бярэсце» з уключэннем у 
экспазiцыю выяўленных рэшткаў замкавых пабудоў з мiнiмiзацыяй уздзеяння на абарончыя збудаванні 
гісторыка-культурнай каштоўнасці «Комплекс фартыфікацыйных збудаванняў Брэсцкай крэпасці». 

